КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Коми Республикаса олӧмӧ пӧртысь власьт органъяслысь, 
налӧн ведомствоувса канму учреждениеяслысь 
добровольческӧй (волонтёрскӧй) удж котыртысьяскӧд, 
добровольческӧй (волонтёрскӧй) организацияяскӧд 
ӧтув уджалан пӧрадок вынсьӧдӧм йылысь
“Бурвӧчан удж да добровольчество (волонтёрство) йылысь” 1995 во моз тӧлысь 11 лунся 135-ФЗ №-а Федеральнӧй оланпаслӧн 173 статьяса 3 пунктлӧн 3 пунктув да “Коми Республика мутасын бурвӧчан да добровольческӧй (волонтёрскӧй) удж нуӧдны канмусянь отсалӧм йылысь” 2014 во ода-кора тӧлысь 5 лунся 44-РЗ №-а Коми Республикаса Оланпаслӧн 6 статьяса 2 юкӧнлӧн 24 пункт серти Коми Республикаса Веськӧдлан котыр шуис:
1. Вынсьӧдны Коми Республикаса олӧмӧ пӧртысь власьт органъяслысь, налӧн ведомствоувса канму учреждениеяслысь добровольческӧй (волонтёрскӧй) удж котыртысьяскӧд, добровольческӧй (волонтёрскӧй) организацияяскӧд ӧтув уджалан пӧрадок содтӧд серти.
2. Тайӧ шуӧмсӧ олӧмӧ пӧртӧм бӧрся видзӧдны Коми Республикаса Веськӧдлан котырӧн Юрнуӧдысьӧс вежысьлы, коді кывкутана могъяс юклӧм серти координируйтӧ велӧдӧм юкӧнын канму политика збыльмӧдан юалӧмъяс серти Коми Республикаса олӧмӧ пӧртысь власьт органъяслысь уджсӧ.
3. Тайӧ шуӧмыс вынсялӧ сійӧс примитан лунсянь.
Коми Республикаса Веськӧдлан котырӧн
Юрнуӧдысьӧс Медводдза вежысь – 
Коми Республикаса Юралысьлӧн
Администрацияӧн Юрнуӧдысь                                                         М. Порядин
Сыктывкар
2019 вося моз тӧлысь 27 лун
403 № 
ВЫНСЬӦДӦМА
Коми Республикаса Веськӧдлан котырлӧн
2019 во моз тӧлысь 27 лунся 403 №-а шуӧмӧн
 (содтӧд)
Коми Республикаса олӧмӧ пӧртысь власьт органъяслӧн, 
налӧн ведомствоувса канму учреждениеяслӧн 
добровольческӧй (волонтёрскӧй) удж котыртысьяскӧд, 
добровольческӧй (волонтёрскӧй) организацияяскӧд ӧтув уджалан
ПӦРАДОК
1. Тайӧ Пӧрадокыс индӧ Коми Республикаса олӧмӧ пӧртысь власьт органъяслысь, Коми Республикаса налӧн ведомствоувса канму учреждениеяслысь добровольческӧй (волонтёрскӧй) удж котыртысьяскӧд,  добровольческӧй (волонтёрскӧй) организацияяскӧд ӧтув уджалан правилӧяс (водзӧ лӧсялӧмӧн – Пӧрадок, олӧмӧ пӧртысь власьт органъяс, канму учреждениеяс, добровольческӧй удж котыртысьяс, добровольческӧй организацияяс, добровольческӧй удж).
2. Пӧрадокӧн вӧдитчӧны удж сикасъяс серти, кутшӧмъясӧс пыртӧма удж сикасъяслӧн лыддьӧгӧ, кутшӧмъяс серти федеральнӧй олӧмӧ пӧртысь власьт органъяс, Россия Федерацияса субъектъяслӧн олӧмӧ пӧртысь власьт органъяс, меставывса асвеськӧдлан органъяс вынсьӧдӧны канму да муниципальнӧй учреждениеяслысь добровольческӧй (волонтёрскӧй) удж котыртысьяскӧд, добровольческӧй (волонтёрскӧй) организацияяскӧд ӧтув уджалан пӧрадок, кутшӧмӧс вынсьӧдӧма Россия Федерацияса Веськӧдлан котырлӧн 2018 во вӧльгым тӧлысь 28 лунся 1425 №-а шуӧмӧн.
3. Кыввежӧртасъясӧн, кутшӧмъясӧн вӧдитчӧны тайӧ Пӧрадокын, вӧдитчӧны “Бурвӧчан удж да добровольчество (волонтёрство) йылысь” 1995 во моз тӧлысь 11 лунся 135-ФЗ №-а Федеральнӧй оланпасӧн (водзӧ – Федеральнӧй оланпас) урчитӧм вежӧртасъясын.
4. Олӧмӧ пӧртысь власьт органъяс ӧтув уджалӧны добровольческӧй  удж котыртысьяскӧд, добровольческӧй организацияяскӧд асланыс уджмогъясын Россия Федерацияса оланпастэчас да Коми Республикаса оланпастэчас серти.
Канму учреждениеяс ӧтув уджалӧны добровольческӧй  удж котыртысьяскӧд, добровольческӧй организацияяскӧд Россия Федерацияса оланпастэчас да Коми Республикаса оланпастэчас серти подувпуктасъясӧн урчитӧм налӧн уджлысь бӧртасъяссӧ да медшӧр могъяссӧ тӧд вылын кутӧмӧн.
5. Олӧмӧ пӧртысь власьт органъяс ӧтув уджалӧны добровольческӧй  удж котыртысьяскӧд, добровольческӧй организацияяскӧд веськыда да (либӧ) налӧн ведомствоувса канму учреждениеяс пыр.
6. Добровольческӧй удж котыртысьяскӧд, добровольческӧй организацияяскӧд ӧтув уджалӧны татшӧм ногъясӧн:
1) Коми Республикаын добровольческӧй уджӧн паськыда тӧдмӧдӧм вылӧ колана юӧрӧн вежсьӧм;
2) добровольческӧй удж котыртысьяслы, добровольческӧй организацияяслы консультативнӧя да методическӧя отсалӧм;
3) добровольческӧй удж котыртысьяслы, добровольческӧй организацияяслы добровольческӧй удж нуӧдны канмусянь отсалан мераяс йылысь юӧртӧм, кутшӧмъясӧс сетӧны Россия Федерацияса оланпастэчас да Коми Республикаса оланпастэчас серти;
4) добровольческӧй удж котыртысьяслысь, добровольческӧй организацияяслысь Коми Республика мутасын нуӧдан мероприятиеясӧ пырӧдчӧмсӧ котыртӧмын отсӧг сетӧм.
7. Добровольческӧй удж котыртысь, добровольческӧй организация ӧтув уджалӧм могысь ыстӧны олӧмӧ пӧртысь власьт органӧ, канму учреждениеӧ пошта пыр мӧдӧдӧмӧн сыкӧд ыстӧмтор описьӧн либӧ “Ӧтуввез” юӧртан да телекоммуникация вез пыр электроннӧй документӧн добровольческӧй удж котыртан юкӧнын ӧтув уджавны кӧсйӧм йылысь вӧзйӧм (водзӧ – вӧзйӧм), кытчӧ пырӧ татшӧм юӧр:
1) ов, ним, вич (эм кӧ) сэк, кор добровольческӧй удж котыртысьӧн лоӧ торъя морт;
2) организацияӧн юрнуӧдысьлӧн либӧ сійӧс петкӧдлысьлӧн ов, ним, вич (эм кӧ) да йитӧдъяс (телефон, электроннӧй пошта, инпас) сэк, кор добровольческӧй удж котыртысьӧн лоӧ юридическӧй кывкутысь;
3) канмусянь пасъян пас, мый эм Юридическӧй кывкутысьяслӧн ӧтувъя канму реестрын;
4) “Ӧтуввез” юӧртан да телекоммуникация везйын официальнӧй сайтлӧн либӧ официальнӧй лист боклӧн инпас йылысь тӧдмӧгъяс (эм кӧ);
5) идентифицируйтан номер, мый эм добровольчество (волонтёрство) сӧвмӧдан юкӧнын ӧтувъя юӧртан системаын (эм кӧ);
6) збыльмӧдны вӧзъян удж (услуга) сикасъяслӧн лыддьӧг, кутшӧмъясӧс збыльмӧдӧны доброволечьяс (волонтёръяс) Федеральнӧй оланпаслӧн 2 статьяса 1 пунктӧн урчитӧм медшӧр могъясын, кӧні опишитӧма найӧс сетан условиеяссӧ, сы лыдын уджъяслысь (сетан услугаяслысь) лоны вермана кадколастъяссӧ да йӧрышсӧ, доброволечьяслысь (волонтёръяслысь) дасьлун, компетенция тшупӧдсӧ, тӧдӧмлун тшупӧдсӧ да уджсикасын кужанлунсӧ, эм-ӧ добровольческӧй удж котыртысьлӧн, добровольческӧй организациялӧн лӧсялана уджын опыт, да Россия Федерацияса оланпастэчасӧн урчитӧм мукӧд корӧмсӧ.
8. Олӧмӧ пӧртысь власьт орган, канму учреждение вӧзйӧмсӧ видлалӧм бӧрын сылӧн воан лунсянь 10 уджалан лунысь оз дырджык кадколастӧ примитӧны татшӧм помшуӧмъясысь ӧтиӧс:
1) вӧзйӧмсӧ примитӧм йылысь;
2) вӧзйӧмсӧ примитӧмын ӧткажитӧм йылысь помкаяссӧ индӧмӧн, кутшӧмъяс лоисны татшӧм помшуӧм примитан подулӧн (водзӧ – подулалӧм ӧткажитӧм).
Вӧзйӧм видлалан кадколастсӧ вермӧны нюжӧдны 10 уджалан лун вылӧ сэк, кор колӧ корны содтӧд юӧр добровольческӧй удж котыртысьлысь, добровольческӧй организацияысь.
9. Вӧзйӧмсӧ примитӧмын ӧткажитӧм йылысь помшуӧм примитан подулӧн лоӧ сійӧ, мый вӧзйӧмлӧн сюрӧсыс оз лӧсяв тайӧ Пӧрадоклӧн 7 пунктӧн урчитӧм корӧмъяслы.
10. Олӧмӧ пӧртысь власьт орган, канму учреждение вӧзйӧм видлалан кадколаст помасян лунсянь 7 уджалан лунысь оз дырджык кадколастӧ юӧртӧ добровольческӧй удж котыртысьлы, добровольческӧй организацияӧ примитӧм помшуӧм йылысь пошта пыр мӧдӧдӧмӧн сыкӧд ыстӧмтор описьӧн либӧ “Ӧтуввез” юӧртан да телекоммуникация вез пыр электроннӧй документӧн вӧзйӧмсӧ ыстанног серти.
11. Сэк, кор вӧзйӧмсӧ примитӧма, олӧмӧ пӧртысь власьт орган, канму учреждение тайӧ Пӧрадоклӧн 10 пунктӧн урчитӧм пӧрадокын да кадколастӧ ыстӧ ӧтув уджалӧм йылысь артмӧдчӧм баласӧ (водзӧ – артмӧдчӧм) да юӧртӧ добровольческӧй удж котыртысьлы, добровольческӧй организацияӧ добровольческӧй удж збыльмӧдан условиеяс йылысь.
Добровольческӧй удж збыльмӧдан условиеяс йылысь юӧрӧ колӧ пыртны татшӧм тӧдмӧгъяс:
1) дзескӧдӧмъяс йылысь да рискъяс йылысь, сы лыдын лёк либӧ ӧпаснӧй производственнӧй факторъяс йылысь, кутшӧмъяс йитчӧмаӧсь добровольчество удж збыльмӧдӧмкӧд;
2) олӧмӧ пӧртысь власьт органлысь, канму учреждениелысь уджсӧ ладмӧдысь инӧд нормаяс йылысь;
3) режим боксянь колана корӧмъяс, безопасносьт серти техника правилӧяс да мукӧд правилӧ йылысь, кутшӧмъясӧ колӧ кутчысьны добровольческӧй (волонтёрскӧй) удж збыльмӧдігӧн;
4) сёрнитчысьяслӧн ӧтув уджалігӧн артмысь паныд видзӧдласъяс видлалан (ладмӧдан) пӧрадок да кадколастъяс йылысь;
5) добровольческӧй удж збыльмӧдан кадколаст да сійӧс збыльмӧдӧмсӧ кадысь водз дугӧдӧм вылӧ подувъяс йылысь;
6) добровольческӧй удж збыльмӧдан мукӧд условие йылысь.
12. Артмӧдчӧм балаын колӧ индыны:
1) удж (услуга) сикасъяслысь лыддьӧг, кутшӧмъясӧс добровольческӧй удж котыртысь, добровольческӧй организация збыльмӧдӧны Федеральнӧй оланпаслӧн 2 статьяса 1 пунктын индӧм медшӧр могъясын;
2) добровольческӧй удж збыльмӧдан условиеяс;
3) добровольческӧй удж котыртысьӧн, добровольческӧй организацияӧн да олӧмӧ пӧртысь власьт органӧн, канму учреждениеӧн ӧтувъя уджсӧ нуӧдӧмысь кывкутысь уполномочитӧм петкӧдлысьяс йылысь тӧдмӧгъяс сы могысь, медым ӧдйӧ решитны ӧтув уджалігӧн артмысь юалӧмъяссӧ;
4) пӧрадок, мый серти олӧмӧ пӧртысь власьт орган, канму учреждение юӧртӧ добровольческӧй удж котыртысьлы, добровольческӧй организациялы сы йылысь, мый найӧ кӧсйӧны корны доброволечьясӧс (волонтёръясӧс);
5) олӧмӧ пӧртысь власьт органӧн, канму учреждениеӧн Федеральнӧй оланпасӧн да Коми Республикаса оланпастэчасӧн урчитӧм отсалан мераяс, жыръяс да колана оборудование сетны позянлун;
6) добровольчество (волонтёрство) сӧвмӧдан юкӧнын ӧтувъя юӧртан системаын доброволечьяслӧн удж серти учёт нуӧдны позянлун;
7) уполномочитӧм федеральнӧй олӧмӧ пӧртысь власьт органӧн урчитӧм корӧмъяссӧ тӧд вылӧ босьтӧмӧн добровольческӧй удж котыртысьлысь, добровольческӧй организациялысь доброволечьяслы (волонтёръяслы) добровольческӧй удж збыльмӧдӧмкӧд йитчӧм рискъяс йылысь (эмӧсь кӧ) юӧртны кывкутана могсӧ;
8) добровольческӧй удж котыртысьлысь, добровольческӧй организациялысь кывкутана могсӧ юӧртны доброволечьяслы (волонтёръяслы) сы йылысь, мый налы колӧ тӧдмӧдны вуджан висьӧмъяс йылысь, кутшӧмъясӧн найӧ висьлӧмаӧсь да кутшӧмъясӧс налысь аддзӧма, кутшӧмъяс вӧсна оз позь збыльмӧдны добровольческӧй уджсӧ, а сідзжӧ босьтны тӧд вылӧ тайӧ юӧрсӧ уджын;
9) мукӧд положение, кутшӧмъяс оз мунны паныд Россия Федерацияса оланпастэчаслы да Коми Республикаса оланпастэчаслы.
13. Добровольческӧй удж котыртысь, добровольческӧй организация сэк, кор босьтіс канму учреждениелысь подулалӧм ӧткажитӧм, вермӧ ыстыны олӧмӧ пӧртысь власьт органӧ, коді збыльмӧдӧ канму учреждение учредитысьлысь могъяссӧ да уджмогъяссӧ, сэтшӧм жӧ вӧзйӧм сы дорӧ подулалӧм ӧткажитӧмлысь копиясӧ содтӧмӧн, кутшӧмӧс видлалӧны тайӧ Пӧрадоклӧн 8 – 10 пунктъясӧн урчитӧм пӧрадокын да кадколастъясын.
14. Олӧмӧ пӧртысь власьт органъяс, канму учреждениеяс ӧтув уджалӧны добровольческӧй удж котыртысьяскӧд, добровольческӧй организацияяскӧд артмӧдчӧм подув вылын.
15. Добровольческӧй удж котыртысь, добровольческӧй организация артмӧдчӧм бала босьтан лунсянь 5 уджалан лун чӧжӧн ыстӧ олӧмӧ пӧртысь власьт органӧ, канму учреждениеӧ татшӧм документъяс пиысь ӧтиӧс:
1) артмӧдчӧмлысь кырымалӧм бала;
2) артмӧдчӧм бала кырымалӧмысь гижӧмӧн ӧткажитӧм;
3) артмӧдчӧмлысь кырымалӧм бала да сы дорӧ паныд видзӧдласъяслысь сёрнигижӧд.
16. Олӧмӧ пӧртысь власьт орган, канму учреждение тайӧ Пӧрадоклӧн 15 пунктса 3 пунктулын индӧм паныд видзӧдласъяслӧн сёрнигижӧдӧн артмӧдчӧм бала босьтан лунсянь 5 уджалан лун чӧжӧн нуӧдӧ добровольческӧй удж котыртыськӧд, добровольческӧй организациякӧд паныд видзӧдласъяс ладмӧдӧм йылысь сёрнитчӧмъяс, кутшӧмъяс бӧрын кырымалӧны татшӧм документъяс пиысь ӧтиӧс:
1) паныд видзӧдласъяслӧн сёрнигижӧдӧн артмӧдчӧм бала условиеяс вылын, кутшӧмӧ воисны сёрнитчигӧн;
2) артмӧдчӧм бала да паныд видзӧдласъяслысь сёрнигижӧд кырымалӧмысь гижӧмӧн ӧткажитӧм.
17. Олӧмӧ пӧртысь власьт орган, канму учреждение юӧртӧ  добровольческӧй удж котыртысьлы, добровольческӧй организациялы тайӧ Пӧрадоклӧн 16 пунктса 2 пунктулын индӧм документ кырымалӧм йылысь сійӧс кырымалан лунсянь 3 уджалан лун чӧжӧн.
18. Олӧмӧ пӧртысь власьт органкӧд, канму учреждениекӧд артмӧдчӧмсӧ кырымалан кадколастыс оз вермы лоны добровольческӧй удж котыртысьӧн, добровольческӧй организацияӧн вӧзйӧмсӧ примитӧм йылысь помшуӧм босьтан лунсянь 14 уджалан лунысь дырджык.
19. Олӧмӧ пӧртысь власьт орган, канму учреждение нуӧдӧны кырымалӧм артмӧдчӧмъяслысь реестр.
20. Артмӧдчӧмсӧ збыльмӧдӧм могысь олӧмӧ пӧртысь власьт орган, канму учреждение, кодъяс лоӧны артмӧдчӧм серти сёрнитысьясӧн, индӧны чина мортӧс, коді кывкутӧ татшӧм артмӧдчӧмсӧ збыльмӧдӧм серти добровольческӧй удж котыртысьяскӧд, добровольческӧй организацияяскӧд, найӧс петкӧдлысьяскӧд ӧтув уджалӧмысь.
